По 2016. рок, у процесу приватизациї, од 43 медийох хтори мали програму на язикох националних меньшинох, а чийо снователє були локални самоуправи, лєм цо нє трецина, (14 медиї) загашени. Други 29 хтори ше отримали после приватизациї, исную и дзень нєшка. Сайт „Koмшийске новости“ (www.komsijskenovosti.rs) виглєдовал пременки при тих медийох после приватизациї. Предмет виглєдованя були шейсц радио станїци – Нови радио зоз Бачкого Петровцу, Радио Реґиї, Бачка Тополя, Радио Бела Црква, Радио Бачка зоз Бачу, Радио Медведя и Радио Суботица, три информативни центри – Q медия зоз Кули, IC Оджаки и Санджачка ТВ мрежа зоз Тутину, пейц телевизиї – ТВ Пирот, КЦН ТВ Яґодина, ТВ Вранє, Новосадска ТВ и Нишка телевизия, два тижньовнїки – Тижньово новини, Бачка Паланка, Слово народу, Пожаревац и 13 медийни хижи – РТВ ОК Ковачица, РТВ Стара Пазова, РТВ Нови Пазар, РТВ Буяновац, Радио Телевизия Прешево, РТВ Трстеник, Коперникус РТВ Рашка, Коперникус РТВ Шид, РТВ Цариброд, Радио телевизия Крушевац, РТВ Панчево, РТВ Индїя и РТВ Бор.
При скоро половки виглєдованих медийох, при 15, програми на язикох меньшинох исную у подобним обсягу, як и после приватизациї. При пейц  (Радио Бачка, РТВ Трстеник, РТ Прешево, Коперникус Шид, ТВ Пирот) пришло до зменьшованя обсяга програми. Процивно им, у тижньовнїку Слово народу, Новосадскей телевизиї и КЦН Рашка звекшани обсяг програми на язикох меньшинох. При трох медийох програма на язикох меньшинох утаргнута. РТВ Бор и Информативни центер приватизовани зоз преношеньом безплатних акцийох на занятих, та нє мали обовязку затримац програми на меньшинских язикох, а на Нишкей телевизиї тота файта програми була потримани зоз проєктами Министерства култури, та кед проєкти були законьчени, програми утаргнути.
На радию Суботица подполно премнєта програмска шема, та ше зменюю прилоги на розличних язикох у цеку тирваня програми.  
При виглєдованих медийох програма ше емитує на 12 язикох. Кус вецей як половка, 15 медиї  маю програму на єдним меньшинским язику, три емитую змисти на двох язикох, по три медиї маю програми на три и штири язики. Обсяг програми хтора ше емитує досц нєвиєдначена  - од таких хтори маю єдногодзиново програми мешачно, по медиї хтори маю цалодньово програми на язикох меньшинох. 
Од 29 виглєдованих, 20 медиї у приватним власнїцстве, а при шейсц власнїки заняти хторима додзелєни безплатни акциї. Виглєдованє   указало же, гоч приватизация давно требала буц поконьчена, на Радию Прешево и РТВ ОК зоз Ковачици акциї нє пренєшени на занятих. Тиж,  у Тижньовних  новинох з Бачкей Паланки приватизация претаргнута, а почим нїхто од занятих нє мал право на безплатни акциї, медий под защиту Министерства привреди, зоз державним заступнїком капитала. 
У цеку приватизациї пришло и до концентрациї капитала. Три власнїки маю у власносци дзевец вигледовани медиї – Радоица Милосавлєвич штири (РТВ Цариброд, РТ Крушевац, ТВ Пирот и РТВ Панчево), Коперникус Cable Network три (TВ Яґодина, ТВ Рашка и РТВ Шид), а Зоран Величкович векшински власнїк двох медийох (РТВ Вранє и РТВ Буяновац). 
У чежких материялних обставинох  у хторих ше находза локални медиї, програмске суфинансованє медийних змистох за векшину медийох значне жридло приходу. Шицки виглєдовани медиї доставали средства за проєкти, як на конкурсох Покраїнского Секретарията за културу, информованє и одношеня з вирскима заєднїцами и Министерства култури и информованя, за медийни змисти на язикох меньшинох, так и на општинских конкурсох за суфинансованє медийних змистох. Сума тих средствох була рижнородна. Дзепоєдни медиї у даєдних виглєдованих рокох нє доставали средства за проєктне суфинансованє (Санджачка ТВ мрежа 2017., РТВ Прешево 2016. и 2018. року и Радио Суботица 2016. року), док наприклад РТВ Панчево достала 27.925.000 динари за медийни проєкти. Податки до хторих зме дошли указую же число занятих при виглєдованих медийох углавним нєпременєте и после приватизациї. Вельки одход занятих ше случовал и скорей приватизациї, кед вельке число медийних роботнїкох вжало одпремнїну. После приватизациї зазначени случаї одходу до пензиї, або нови особи були заняти, алє лєм єдна або два особи були заняти. 
Цалосно спатрена ситуация ше може оценїц як стаґнация – и обсяг програми и число занятих подобни як и после приватизация. И медиї хтори маю сайти, ридко на нїх обявюю змисти на язикох меньшинох, даґдзе ше можу найсц емисиї и на Ютюб каналох, а дружтвени мрежи ше нєдостаточно хасную за промовованє змистох на меньшинских язикох. З оглядом же у питаню погранїчни медиї, ридки приклади сотруднїцства з медиями з державох прейґ гранїци, цо би допринєсло рижнородносци тих програмох. И сотруднїцство зоз Националнима совитами националних меньшинох рижнородна од случая по случай  – од доброго сотруднїцства до нєпостояцого контакта. Ридки приклади и сотруднїцства зоз нєвладовим орґанизациями хтори ше занїмаю зоз проблемами меньшинох. 
Заш лєм, основни проблем тих, як и векшини локалних медийох у Сербиї подла финансийна ситуация, цо приводзи до одходу фахових людзох зоз медийох, нєдостаток нових занятих особох, як и до нєукладаня до технїчней опреми.  
